
	ఉ.	
భీకరశాత్రవస్ఫురదభేద్యభయంబును దీవ్రదుఃఖమున్

వే కడతేర్పఁ జాలుటకు నేర్చి ముదంబున కాలవాలమై

చేకొని కాచు నాత్మసఖు సిద్ధము మిత్త్రసమాఖ్యరత్న మన్

శ్రీకరవర్ణయుగ్మము సృజించినయున్నతపుణ్యుఁ డెవ్వఁడో.

	వ.	
అని యిట్లు తన ప్రాణసఖుం డైనమిత్త్రమందకుండు దగులువడి పోవుటకుఁ

బరితాపాంతఃకరణుం డగుచు హిరణ్యకుండు చిత్రాంగలఘుపతనుల నాలో

కించి యిట్లనియె.

	క.	
వడి నడవి గడచి లుబ్ధకుఁ డెడదవ్వుగఁ జనియెనేని నెంతటివారున్

విడిపింపలేరు మనసఖుఁ, దడయక దీనికిఁ బ్రచింత దలఁపఁగవలదే.

	వ.	
అనినఁ జిత్రాంగలఘుపతను లాహిరణ్యకున కిట్లనిరి.

	ఉ.	
ముట్టినయాపదన్ భయము ముంచి మనంబుఁ గలంపఁ గార్యసం

ఘట్టన గానలేక చెలికానిఁ దలంచుచు దుఃఖవార్ధిలోఁ

దొట్టుచుఁ బొక్కుచుండ మఱి తోఁపవు మీఁదటియుక్తు లేమియున్

జుట్టమ వైననీశరణు చొచ్చితి మెయ్యది బుద్ధి చెప్పవే.

	క.	
పొడవును జక్కఁదనంబును, గడువల మైనట్టియొడలు గలిగియుఁ గలవే

జడబుద్ధి యయ్యె నేనియుఁ, బుడుకకుఁ గొఱ గాదు వానిపుట్టు వదేలా.



	 226







	క.	
మాకందఱకు నశక్యం, బై కానంబడినబుద్ధి నధికుఁడ వగుటన్

నీ కింతప్రియము చెప్పెద, మేకార్యము చేయువార మెఱిఁగింపు దయన్.

	వ.	
అని ప్రార్ధించిన హిరణ్యకుండు నాకుం జేయ నవశ్యకర్తవ్యం బైనకార్యంబునకు

మీ రింతప్రియంబు చెప్ప నేల యని పలికి యొక్కంత చింతించి నిశ్చితకార్యుం డగుచుఁ

జిత్రాంగలఘుపతనులం జూచి మీరు వేఁటకానికిఁ దలకడచి పోవువా రనియును

బోయి చేయంగలయుపాయం బిద్ది యనియును దానును నింతనంతఁ జని కూడ

ముట్టి పట్టినపని తుదముట్టఁ జేయువాఁడ ననియునుం గఱపి పంచిన నయ్యిరువురం

జని రవ్విధం బెట్టిదనిన.

	చ.	
మెఱసి మహాజవంబునను మేఘపథంబునఁ బాఱ వాయసం

బెఱుఁగక యుండఁ బల్లమున నీఱముచాటునఁ బోయె నమ్మృగం

బఱిముఱి నింతనంతఁ గదియం జనుదెంచెను మూషికంబు నే

డ్తెఱ మిగులంగ నయ్యెఱుకుఁ దెంపుమెయిం గెలువం దలంచుచున్.

	క.	
త్వరితముగ వేఁటకానికి, సరిగడచి మృగంబు వాయసంబును దూరం

బరుగుచును వాఁడు పోయెడు, తెరువున నొకమడువుదరి నతిస్ధిరబుద్ధిన్.

		 ఈ పేజీలో చివరి మార్పు 22 మార్చి 2023న 03:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

